
Á annam 
paga yù 
ággaw pángè na 
pamegapu na piestá. 
Á minay di Apu Kesu 
ta Bitania, ta gián ni 
Lasaru nga pinaginnanole ni 
Apu Kesu. Á inâ ni Maria 
yù tangaboteliá nga 
bábbanguk nga nanginá, 
nga denu na nardu, á 
inibubbù na sù takki ni Apu Kesu, 
á pinunatán na yù takki na sù 
duddù na. Á limingngák yù aguk 
nayù bábbanguk sù balay.



Á si Kudas Iskariote, nga mebiláng sù ira mapulu duá 
nga sinullà ni Apu Kesu, minay laguk sù gián nayù ira 
kátannangán nga pári na Kudio, tapè 
makitarátu nira ta ipagápù na si 
Apu Kesu. Á pakaginná ra sù 
kinagi na, nagayáyâ ira, á 
initabbá ra ta iddád da ta 
kuártu. Á inalek na 
laguk ni Kudas yù 
awayyá na nga 
mappagápù 
kâ Apu 
Kesu nira.



Á yáyù nga sinuppál nayù ira 
sinudduán na yù inibilin na nira, á 
iniparád da yù pamúgák da ta piestá 
na panaddamán ta pattalebák nayù 
daroban. Á pakkákád da paga, inâ ni 
Apu Kesu yù pán, á nabbalabálà kâ 
Namarò. Á kabalin na nabbalabálà, 
giddigidduá na yù pán nga inisinek 
na sù ira sinudduán na 
ánna kinagi na 
nira, “Mangâ 
kayu ta kanan 
naw, ta baggì 
yaw,” kun na.



Á kabalin na yian, inâ na laguk ni 
Apu Kesu yù inumad da, á 
nabbalabálà kâ Namarò. Á kabalin 
na nabbalabálà, iniyawâ na nira 
ánna kinagi na nira, “Sikayu ngámin, 
mattutubbâ kayu nga ámminum 
sawe. Ta yawe yù dágà nga 
mamalláddá sù bagu nga tarátu 
ni Namarò, yù dágà nga 
mebubbù sangaw 
megapu ta aru 
nga tatolay, tapè 
mapakomá ira 
ta liwiliwâ da.”



Á kinagi ni Apu Kesu kâ Eduru, “Simon, nga kopuk 
ku, tángngagam mu yù kagiak ku nikaw. Inanugù 
ni Namarò si Satanas nga mamarubá nikayu nga 
katággitádday, nga kunnay ta mangisâ ta aggì, tapè 
mári yù kupì. Á nepatalugáring nikaw, Simon. Ngam 
inipakimállà taka, 
tapè ari mári yù 
ángnguruk 
mu nikán.”



“Á sangaw nu mabbabáwi ka ta liwâ mu, ánna mattoli 
ka nikán, tabarangám mu laguk yù ira kábulum mu, 
tapè mapasigaggà yù ángngikatalà da nikán,” kun na. 
Ngam kinagi ni Eduru kuna, “Apu, naparánakin nga 
mepulù nikaw, mássiki nu mekársel itta, mássiki nu 
matay itta!” kun na. Á kinagi ni Apu Kesu, “Kuruk yù 
kagiak ku nikaw, 
Eduru, ta pilluam 
mu nga kagian 
ta arám mà 
ammu, lage na 
pagittarákkò na 
manù sangaw 
nu gabi.”



Á kabalid da kiminán, 
nánaw laguk di Apu Kesu 
ánna yù ira sinudduán 
na, á minay ira ta gián 
nga mangngágan ta 
Getsemani. Á kinagi ni 
Apu Kesu nira, “Magitubang 
kayu saw, ta ek ku bì tuke 
nga makimi-imállà,” kun na. 
Á kinagi na, “Ammò ku, 
Ammò ku, sikaw ngámin yù 
makáwayyá. Ilillì mà sù jigâ nga 
umay nikán. Ngam arám mu 
anugutan yù urè nu ari galâ yù 
urem,” kun na kâ Namarò.



Á inipulù ni Kudas yù ira tangapangan nga suddálu 
ánna yù ira magguárdiá nga jinok nayù ira 
kátannangán nga pári ánna yù ira Parisio. 
Á minay ira nga konsu ármas ánna tulu sù 
giád di Apu Kesu. Á yù tádday nga 
kabbulun ni Apu Kesu, á 
dagarágâ na kittak yù 
aripan nayù kátannangán 
nga pári, á napingarán yù 
jiwanán nga talingá na. 
Ngam kinagi ni Apu Kesu, 
“Kustu nen!” Á sinámmì ni 
Apu Kesu yù talingá nayù 
tolay, á nammapiá ngin.



Á gapu ta paggápù da kâ Apu Kesu, inituluk da sù bale 
nayù kátannangán nga pári. Á sinuttul na ira ni Eduru, 
ngam arayyu lâ nira. Á 
nappagaddul ira ta 
námmuák na balay. 
Á nepaggirínu si 
Eduru nira. 



Á ajjan yù tádday nga 
aripan nayù pári, nga 
kanakanáyun nayù tolay 
nga kittak ni Eduru, á 
iniyabbû na kâ Eduru, 
“Ari sikaw yù nasingak 
ku gangù nga kabbulun na 
túrin ta kamulán?” kun na. 
Á nilímak na má ni Eduru. 
“Ari,” kun na. Á dagarágâ 
nagittarákkò yù manù. 
Á nánaw si Eduru, nga 
makkulè, nga nepallà yù 
kulè na ta pakanonò na sù 
kingnguá na.



Á yù ira ngámin nga minámmanunnù, 
ed da laguk inituluk si Apu Kesu kâ 
Gubinador Pilatto. Á iniyabbû na 
laguk ni Pilatto kâ Apu Kesu, “Á 
kuruk nga sikaw 
yù patul nayù ira 
Kudio?” kun na. 



Á kinagi ni Apu Kesu, “Ammán, 
kuruk yù kagiam mu,” kun na. Á 
gapu ta gustu ni Pilatto nga 
palubbángan si Apu Kesu, 
pinidduá na nga kinagi 
nira. Ngam nagaragiák 
ira lállaguk nga nakkagi, 
“Ipepátà mu ta kurù tapè 
matay!” kud da.



Á yáyù nga iniyawâ na laguk ni Pilatto 
nira, ta ipepátà da ta kurù. Á yáyù 
nga inâ nayù ira suddálu si Apu Kesu, 
á inipakáttu ra kuna yù kurù nga 
pangipátakád da sangaw kuna. Á 
iniyánge ra ta puddul nga 
mangngágan ta Golgota sù 
ággubobuk nga Kebru, 
á yù kebalinán na yù 
Gián na Balakábâ.



Á pakáddè da ta gián na Golgota, 
inipátà nayù ira suddálu si 
Apu Kesu ta kurù. Á inipátà 
da gapay yù duá nga 
tolay ta kurù, 
nga pinatáddak 
da. Á pine ra 
si Apu Kesu ta 
tangngá ra. 



Á pakkallà na bilák, iddâ na lâ naggadduá yù nakannak 
nga kortíná nga nelippak sù kangilinán nga lágum sù 
mangilin nga kapilliá ta Jerusalem. Á nakkatol si Apu 
Kesu ta nasikan, á kinagi na, 
“Ammò, ikatalà ku yù 
ikararuâ nikaw!” kun 
na. Á kabalin na 
nakkagi ta 
kunnian, á 
nagattâ yù 
inángà na. 



Á ta pajjibbà, limibbè ta Jerusalem 
si Kusè nga taga Arimatia. Aggina 
yù tádday nga mammaguray 
nga ipakimore ra. Á 
iniddagán na gapay 
yù dattál nayù 
pammagure ni 
Namarò ta 
dabbuno. 

Á giminátáng si 
Kusè ta puraw 

nga gámì. Á 
iniyutták na yù 

baggi ni Apu Kesu, á 
binungun na sù gámì 
nga kapággátáng na. 



Á pinataggâ ni Kusè yù 
nonò na, á en na kiniddaw 
kâ Pilatto yù baggi ni 
Apu Kesu. Á pineddá na 
ta abbû, sù batu 
nga nakokkobán, á 
kinarebu na yù 
dakal nga batu 
sù tanam. 



Á ta pannawák na Sabadu, 
nga ággibannák nayù ira 
Kudio, minay yù ira 
kátannangán nga pári 
ánna yù ira Parisio ta 
gián ni Gubinador 
Pilatto. 



Á kinagi ra kuna, “Apu, manonò mi yù 
kinagi nayù minángngilogò 
ta keggá na paga nga 
matolay. Kinagi na ta 
maginnanolay sangaw 
nu mappasá yù tallu 
nga ággaw.”



Á minay ira laguk sù kuebá nga 
netanamán na, á nasingad 
da ta naserrán yù tanam 
ta napiá, á minárkád da 
yù batu nga tákkak 
na kuebá, tapè 
ammu ra nu ajjan 
yù mabbukâ sù 
tanam. Á bittáng 
            da laguk 

                            tán yù ira 
                         suddálu nga 
                       magguárdiá.



Á pappasá na Sabadu, nga 
ággibannák, á ta alippánnawák 
na Liggu, minay di Maria 
Maddalena ánna yù 
tádday nga Maria, 
sù netanamán ni 
Apu Kesu, ta ed 
da sinullúnán. 

Á inikáddagâ 
lâ nallunik ta 

masikan. 



Ta ajjan yù daroban ni Namarò nga 
nappagukák nga naggapu ta lángì, 
á en na laguk kinarebu yù 
batu   nga nepanerrá sù 
áttallungán na tanam, á 
yáyù nagitubangán 
na.  Á yù ira suddálu 
nga magguárdiá, 
pakasingad da 
               kuna, 

namippippik 
ira ta assing da, 

á napeddá ira nga 
kun na natay.



Á nagubobuk yù daroban sù ira 
bábbay. Kinagi na nira, “Ari kayu 
maganássing. Ammù gemma 
ta ala-aleran naw si Apu 
Kesu nga nepátà ta 
kurù. Awánin saw, 
ta naginnanolayin 
nga kun na 
kinagi na ngaw. 

                                                  Tullung kayu laguk, 
                                                  ta en naw innan yù 
                                                      nagiddán na.”



Á pakkagi nayù daroban, inapurá ra 
laguk nayù ira bábbay nga nánaw sù 
tanam. Á mássiki nu maganássing 
ira, ngam nepallà yù pagayáyâ da 
gapay. Á nakkarerá ira, ta umay 
ira mangiparámak sù ira 
sinudduán ni Apu Kesu. 



Á páno ra nga nakkarerá, 
inikáddagâ lâ jiminápun nira si 
Apu Kesu, á kinagi na nira, “Ajjan 
kayu pá!” Á pakasingad da kuna, 
namalittúkak ira ta arubáng 
na, á sinangngalád da 
yù takki na ánna nakimoray 
ira kuna.



Á kabalin na yaw, limittuák si Apu Kesu nga 
mappasingan sù ira mapulu tádday nga sinudduán na 
ta pallalálláng da. Á gimmá na ira gapu ta pabbábáng 

da ánna kataggâ nayù nonò da, ta arád da garè 
kinuruk yù kinagi nayù ira nakasingan kuna ta kabalin 
na naginnanolay. Á kabalin ni Apu Kesu nakiubobuk 

nira, nálâ ni Namarò ta lángì, á nagitubang ta jiwanán 
ni Namarò, nga ággitubangán nayù maráyaw. 



Á gapu ta 
   napasigaggà yù 
ángngiddù ni Namarò sù ira tatolay ta 
dabbuno, yáyù nga iniyawâ na yù Anâ na 
nga táttádday ta metapil megapu nira, 
  tapè aggira ngámin nga mangikatalà 
    kuna, ari ira mesinná kâ Namarò, 
         nu ari galâ nga mesipà ira 
           nga mepattolay kuna 
                 ta áddè ta 
                     áddè.



Roma 3:23 Ta nalliwâ ittam ngámin nga tatolay, 
á nakúráng yù napiá nga akkuát tam, nga 
pangiráyaw na nittam nakuan ni Namarò. 

Roma 6:23 Ta yù ira tatolay nga makiaripan ta 
narákè nga pakkaragâ da, mattáddanán ira ta 

pate ra nga mesinná kâ Namarò ta áddè ta áddè, 
megapu sù palliwâ da. Ngam ikállà na ittam ni 
Namarò, á ilimù na nittam yù bagu nga áttole 

tam, tapè mesipà ittam kuna nga mepattolay ta 
áddè ta áddè megapu ta kepattatádde tam kâ 

Apu Kesu Kiristu nga Yápu tam.



Kebru  9:27 Á sittam ngámin nga tatolay, máwák 
nga mamittán ittam nga matay sangaw. Á sangaw 
nu duttál yù ággaw nga pamanunnù ni Namarò sù 

ira tatolay, á panunnután na ittam laguk. 

Epeso 2:8,9 Á gapu ta pangikállà na nittam ni 
Namarò, iniyígù na ittamin, megapu sù 

pangikatalà tam kâ Apu Kesu, nga rigálu ni 
Namarò nittam. Á yá ipangiyígù na nittam 

megapu galâ sù allà na, nga ari gemma megapu sù 
akka-akkuát tam, marakè mappeddaráyaw ittam. 



Roma 10:9,10 Á nu kagian naw sù ira kábulun naw 
ta si Apu Kesu galâ yù Yápu naw, ánna kuruk nga 
manguruk kayu ta matolay si Apu Kesu Kiristu 

gapu ta pinaginnanole ni Namarò, á meyígù kayu, 
nga mesipà kâ Namarò ta áddè ta áddè. Ta 

ibiláng ni Namarò ta matunung yù tolay megapu 
sù pangikatalà na kâ Apu Kesu Kiristu. Á meyígù 
megapu sù pakkagi na sù pangikatalà na kâ Apu 

Kesu ta arubáng nayù kábulun na.



Kuan 3:16,17 Á gapu ta napasigaggà yù ángngiddù 
ni Namarò sù ira tatolay ta dabbuno, yáyù nga 
iniyawâ na yù Anâ na nga táttádday ta metapil 

megapu nira, tapè aggira ngámin nga mangikatalà 
kuna, ari ira mesinná kâ Namarò, nu ari galâ nga 
mesipà ira nga mepattolay kuna ta áddè ta áddè. 
Ta yáyù gapu na nga jinok ni Namarò yù Anâ na 
ta dabbuno, nga ari nga mamagikáru ta tolay, nu 
ari galâ ta aggina yù magikáru ta liwiliwâ nayù 

ira ngámin nga tatolay, tapè meyígù 
ira megapu kuna. 



1 Kuan 5:11-13 Á sinistíguán ni Namarò ta 
iniyawâ na nittam yù mannanáyun nga áttole tam 
nga awán ta áddè na, á si Apu Kesu Kiristu nga 
Anâ ni Namarò yù paggapuán nayù mannanayun 
nga áttole tam. Á yáyù nga yù ira nga ajjan nira 

yù Anâ ni Namarò megapu sù pangikatalà da 
kuna, aggira yù ira mepattolay kâ Namarò ta 

áddè ta áddè. Ngam yù ira nga ari mangikatalà 
sù Anâ ni Namarò, awán nira si Apu, á arád da 

málâ yù mannanáyun nga áttole ra. Á sikayu nga 
mangikatalà sù Anâ ni Namarò, yawe yù itúrâ ku 

nikayu, tapè ammu naw ta neddán kayin sù 
mannanáyun nga áttole naw, á mepattolay kayu 

kâ Namarò ta áddè ta áddè. 

